
MALAYSIA
KAMAR KHAS
PARLIMEN KEEMPAT BELAS
PENGGAL KETIGA
MESYUARAT KETIGA
Khamis, 26 November 2020
Mesyuarat dimulakan pada pukul 12.00 tengah hari
DOA

[Timbalan Yang di-Pertua (Dato' Sri Azalina Othman Said)
mempengerusikan Mesyuarat]

UCAPAN DI BAWAH USUL
BERKENAAN PERKARA TADBIR KERAJAAN (P.M. 17)

Kerjasama Antarabangsa Menangani Jenayah Pedofilia

12.04 tgh.

Puan Nurul 1zzah binti Anwar [Permatang Pauh]: Assalamualaikum
warahmatullahi wabarakatuh. Terima kasih Tuan Yang di-Pertua.

Realiti dunia tanpa sempadan melalui internet telah mewujudkan
masalah keji pornografi yang melibatkan kanak-kanak. Justeru memerlukan
pemerhatian kritikal dan segera. Menurut Jabatan Perangkaan, kadar
penggunaan internet dan ICT di Malaysia mencatat 90.1 peratus pada 2019
berbanding 87 peratus pada 2018. Selari dengan kadar tinggi jenayah seksual
terhadap kanak-kanak iaitu sejumlah 1,721 sejak Januari hingga Jun 2020.

Antara sebab utama kadar peningkatan jenayah seksual kanak-kanak
dilihat menerusi capaian internet yang mengandungi rakaman dan gambar
pornografi melibatkan kanak-kanak yang disebar menerusi rangkaian sosial.
Lebih membimbangkan lagi, menurut DSP Tan Gee Soon, bekas Ketua Unit
D11 PDRM, Malaysia diiktiraf sebagai salah sebuah destinasi utama bagi
aktiviti pornografi kanak-kanak dalam talian pada tahun 2016 dan juga
merupakan negara ketiga tertinggi di Asia Tenggara bagi pemilikan dan
pengedaran pornografi kanak-kanak.

Malaysia juga telah mencatatkan jumlah teramai yang melayari
pornografi kanak-kanak di rantau Asia Tenggara menurut laporan The Star
pada 18 Januari 2018. Setakat Jun 2020, PDRM telah berjaya mengesan
10,000 alamat IP individu yang mengakses bahan lucah berkaitan dengan

pornografi kanak-kanak.



KKDR. 26.11.2020 2

Pun begitu, pada sidang Parlimen yang lepas, Yang Berhormat
Timbalan Menteri Komunikasi dan Multimedia, Yang Berhormat Zahidi Zainul
Abidin memberi alasan bahawa pada ketika ini Malaysia kekurangan dana bagi
penggunaan teknologi pengimbas yang mampu mengesan pornografi kanak-
kanak di tapak kemasukan lapangan terbang.

Saya sedia maklum bahawa kerajaan telah menggubal Akta Kesalahan-
kesalahan Seksual Terhadap Kanak-kanak 2017 (SOCA 2017), namun akta ini
tidak merangkumi peruntukan bagi mengadakan kolaborasi antarabangsa bagi
mengatasi masalah pornografi kanak-kanak. Selain itu, saya difahamkan
bahawa akta ini juga tidak memenuhi Artikel 10 Optional Protocol on the Sale
of Children, Child Prostitution and Child Pornography (OPSC) yang disertai
Malaysia.

Melihat pada realiti semasa, Malaysia harus memastikan SOCA 2017
lebih jelas membutirkan segala langkah yang diperlukan untuk meningkatkan
kerjasama antarabangsa ke arah mencegah, menyiasat dan mengadili pelaku
jenayah pornografi kanak-kanak.

Saya pohon pihak kementerian untuk menyalurkan dana tambahan bagi
maksud pengesanan penjenayah dan pindaan berkait yang memudahkan
kerjasama dengan kementerian lain termasuk Kementerian Komunikasi dan
Multimedia dan Kementerian Pembangunan Wanita, Keluarga dan Masyarakat
serta entiti asing serantau lainnya bagi merancang strategi komprehensif yang
mampu mengatasi masalah pornografi kanak-kanak, insya-Allah daripada
perspektif antarabangsa memandangkan jenayah ini bersifat merentasi
sempadan.

Dalam pada itu, saya pohon jasa baik kementerian untuk menjelaskan
sama ada Malaysia mempunyai sistem dan metodologi laporan, pengesanan
dan pemadaman kandungan pornografi kanak-kanak sebagaimana yang
dilaksanakan oleh Internet Watch Foundation (IWF) di United Kingdom. Sekian,

terima kasih Tuan Yang di-Pertua.

12.07 tgh.

Timbalan Menteri Dalam Negeri | [Dato' Sri Dr. Haji Ismail bin Haji
Mohamed Said]: Tuan Yang di-Pertua dan terima kasih kepada sahabat saya
Yang Berhormat Permatang Pauh.

Tuan Yang di-Pertua, maklumat berkaitan Akta Kesalahan-kesalahan
Seksual Terhadap Kanak-kanak 2017 (Akta 792). Akta 792 merupakan suatu
akta yang memperuntukkan kesalahan-kesalahan seksual terhadap kanak-

kanak, hukuman dan pentadbiran keadilan bagi kanak-kanak dan perkara yang

berkaitan. Akta 792 ini merangkumi kesalahan-kesalahan berikut iaitu pertama;
kesalahan-kesalahan seksual terhadap kanak-kanak seperti pornografi kanak-
kanak, penyantunan kanak-kanak (child grooming) dan juga amang seksual
(sexual assault) fizikal dan bukan fizikal.

Bentuk kerjasama sedia ada dalam menangani jenayah yang
melibatkan pedofilia khususnya kesalahan pornografi kanak-kanak secara atas
talian dan kesalahan child grooming, Polis Diraja Malaysia telah mengambil
inisiatif dengan menubuhkan Unit Siasatan Jenayah Siber Seksual (MICAC)
pada tahun 2018. Unit di bawah Bahagian D11 Jabatan Siasatan Jenayah Bukit
Aman ini bertanggungjawab dalam menguruskan siasatan eksploitasi seksual
terhadap kanak-kanak yang berlaku secara atas talian.

Walaupun tidak dinyatakan secara lebih jelas dalam Akta 792 mengenai
segala langkah yang diperlukan untuk meningkatkan kerjasama antarabangsa,
namun pihak PDRM telah mengambil inisiatif dengan mengadakan kerjasama
dua hala dengan agensi penguatkuasaan undang-undang luar negara dan
antarabangsa dalam aspek perkongsian maklumat dan juga capacity building.

Ketiga, Akta 792 ini adalah bersifat extra territorial iaitu turut terpakai di
luar wilayah. Seksyen 3 akta ini memperuntukkan sekiranya kesalahan-
kesalahan seksual tersebut dilakukan oleh warganegara Malaysia terhadap
mana-mana kanak-kanak di luar negara, penjenayah juga boleh didakwa di
bawah akta ini.
m1210

Walau bagaimanapun, untuk memastikan Akta 792 memasukkan
elemen kolaborasi antarabangsa untuk mencegah, menyiasat, mendakwa dan
mengadili pelaku jenayah pornografi kanak-kanak adalah tertakluk kepada
pihak Kementerian Pembangunan Wanita, Keluarga dan Masyarakat untuk
membuat penyemakan dan membuat kajian bagi keperluan pindaan terhadap
Akta 792 ini.

Keempat Yang Berhormat, merujuk kepada persoalan terakhir yang
dibangkitkan iaitu mengenai metodologi pelaporan pengesanan dan
pemadaman kandungan pornografi kanak-kanak, Unit Siasatan Jenayah Siber
Seksual Terhadap Kanak-kanak telah ditubuhkan pada tahun 2018 bagi
menjalankan siasatan ke atas kes eksploitasi seksual secara atas talian
terhadap kanak-kanak. Unit MICAC dengan kerjasama agensi
penguatkuasaan undang-undang dari luar negara kebiasaannya menerima
maklumat dalam bentuk alamat IP address yang didaftarkan di Malaysia dan

dipercayai digunakan untuk berkongsi child pornography (CP).

Kelima, maklumat ini perlu diproses menggunakan software tertentu
dan melibatkan agensi lain seperti pihak telekomunikasi dan pihak internet
service provider (ISP) bagi mengesan butir-butir pemilik IP address yang
berkenaan sebelum tindakan lanjut dapat diambil oleh pihak PDRM.
Disebabkan kekangan peralatan, kemudahan ICT serta kekurangan pegawai
yang terlatih (subject matter expert) menyebabkan jumlah tangkapan atau
output adalah rendah berbanding maklumat yang diterima.

Pada ketika ini, unit MICAC turut bekerjasama dengan pihak
Suruhanjaya Komunikasi Multimedia Malaysia dalam usaha menyekat akses
kepada laman web yang mengandungi bahan pornografi kanak-kanak di
internet. Unit ini akan bertindak menjalankan siasatan serta menerima
maklumat sebagaimana dinyatakan di atas.

Terima kasih dan saya juga berterima kasih kepada Yang Berhormat
kerana memberikan pelbagai input kepada KDN. Ini akan kita bincangkan

secara detail. Terima kasih.

Projek Menambah Satu Lorong Daki Kenderaan Berat dari
Ram Susur Keluar Jambatan Selayang Baru Sampai Jalan Masuk
Taman Amanxiara (FT001)

12.12 tgh.

Tuan William Leong Jee Keen [Selayang]: Tuan Yang di-Pertua,
sebelum saya bermula saya ingin memperkenalkan Ahli Dewan Undangan
Negeri Selangor Taman Templer, Yang Berhormat Mohd Sany Hamzan. Yang
Berhormat Sany Hamzan dengan saya telah bertungkus-lumus untuk mencari
penyelesaian masalah kesesakan jalan FT001.

Tuan Yang di-Pertua, saya ingin memohon peruntukan dengan Yang
Berhormat Menteri Kanan Kerja Raya untuk projek menambah satu lorong daki
kenderaan berat dari ram susur keluar Jambatan Selayang Baru sampai jalan
masuk Taman Amanxiara (FT001) dimasukkan ke dalam Bajet 2021 bagi
projek tersebut.

Kini, jalan tersebut menghadapi masalah kesesakan terutama sekali
pada waktu puncak di mana terdapat banyak kenderaan berat melintas
mendaki bukit dengan memperlahankan. Saya memohon Yang Berhormat
Menteri Kanan Kerja Raya dapat memberikan peruntukan bagi projek tersebut
yang mana skop projek tersebut merangkumi kerja-kerja membina jalan tidak

melebihi satu kilometer dari simpang Jambatan Selayang Baru (FT001) sampai

jalan masuk Taman Amanxiara, kerja-kerja membina satu jalan dan kerja-kerja
pemasangan lampu jalan.

Saya secara tulus ikhlas memohon jasa baik Yang Berhormat Menteri
untuk mempertimbangkan permohonan-permohonan tersebut. Sekian, terima
kasih.

12.14 tgh.

Timbalan Menteri Kerja Raya [Dato' Eddin Syazlee bin Shith]:
Bismillahir Rahmanir Rahim. Assalamualaikum warahmatullahi wabarakatuh.

Tuan Yang di-Pertua dan terima kasih kepada Tuan Yang di-Pertua dan
terima kasih kepada Yang Berhormat Selayang di atas soalan yang
dikemukakan. Untuk makluman Ahli Yang Berhormat, cadangan menaik taraf
jalan Kuala Lumpur—Tanjong Malim iaitu FTO01 dengan menambah satu lorong
mendaki sehingga ke susur masuk Taman Amanxiara Daerah Gombak,
Selangor Darul Ehsan telah dimohon oleh negeri Selangor di bawah cadangan
projek baharu untuk Rolling Plan Pertama, Rancangan Malaysia Ke-12.

Walau bagaimanapun memandangkan syiling peruntukan bagi projek-
projek baharu untuk RP1 RMKe-12 yang terhad serta kedudukan keutamaan
projek tersebut jatuh di kedudukan yang ketujuh dalam senarai keutamaan
projek jalan bagi negeri Selangor. Cadangan projek tersebut tidak dapat
diangkat ke agensi pusat.

Untuk makluman Ahli Yang Berhormat selanjutnya, semakan terhadap
tahap perkhidmatan jalan tersebut mendapati bahawa level of service dengan
izin Tuan Yang di-Pertua, jalan tersebut berada pada tahap ‘D’. Walaupun tidak
terlalu baik tetapi masih lagi lebih baik daripada keadaan-keadaan level of
service yang kurang memuaskan. Contohnya pada tahap jalan-jalan yang
berada pada tahap level of service .

Jadi walau bagaimanapun, kementerian ini akan meneliti semula
cadangan projek ini sekiranya ia dimohon dalam rolling plan Rancangan
Malaysia Ke-12. Ini sebab ia tertakluk kepada keutamaan yang diberikan oleh
kerajaan negeri. Jadi kita Kerajaan Pusat akan meneliti permohonan itu
sekiranya diangkat oleh kerajaan negeri.

Maka JKR ataupun KKR akan mempertimbangkan untuk membantu
dalam RMKe-12 yang akan datang, sekiranya memenuhi keperluan teknikal
untuk dinaiktaraf. Jadi walau bagaimanapun kelulusan projek ini adalah
bergantung pada agensi pusat dan berdasarkan keutamaan dan kedudukan

kewangan semasa kerajaan. Terima kasih.

Timbalan Yang di-Pertua [Dato' Sri Azalina Othman Said]: Ahli-ahli
Yang Berhormat, dengan itu tamat sesi ucapan di bawah usul berkenaan
perkara tadbir kerajaan Peraturan Mesyuarat 17 pada hari ini. Ahli-ahli Yang
Berhormat, Mesyuarat Kamar Khas hari ini ditangguhkan sehingga jam 12
tengah hari pada hari Isnin, 30 November 2020.

[Kamar Khas ditangguhkan pada pukul 12.17 tengah hari]



